
mennina.

17. Tími



Tilgangur:
Læra að Jesús dó á krossinum til að frelsa alla menn frá eilífum
dauða.
Læra að með dauða sýnum á krossinum máði Jesús út syndir
mannanna og opnaði þeim leið til himna á ný.
Læra að þjáningar Jesú byrjuðu þegar hann kom á jörðina og lauk
ekki fyrr en hann dó.
Læra að sérstakir biblíutextar tilheyra páskum.
Kynnast krossferilsbæn.

Námsefni:
Tíst með Guði, 1.26 og 1.28
Leyfið börnunum að koma til mín, 13. Kafli, bls 15
Biblían: https://biblian.is/biblian/matteusargudspjall-26-kafli/

Hugmynd af kennslustund:
Kenna krossferilsbæn.

Lesum saman um þjáningar Jesú í Matteusarguðspjalli. Við getum
byrjað á 26. kafla, 36. Versi.
Æfum okkur í að þakka Jesú fyrir í bæn að hann dó fyrri okkur á
krossinum.
Myndband: Kossfesting
https://youtu.be/bAuaSpJ7zGs

https://biblian.is/biblian/matteusargudspjall-26-kafli/
https://youtu.be/bAuaSpJ7zGs




Tíst með Guði
Hvað hefur Jesús gert fyrir okkur?
Hvers vegna dó Jesús fyrir okkur?

Með komu Jesú í heiminn bauð Guð þjóð sinni, Ísraelsmönnum, og
öllu mannkyni, nýjan og eilífan sáttmála. Þennan sáttmála innsiglaði
Jesús með fórn sinni á krossinum og upprisu sinni á þriðja degi. Guð
vildi veita okkur eilíft líf vegna þess að hann elskaði okkur svo mikið:
„Því svo elskaði Guð heiminn, að hann gaf Son sinn eingetinn, til
þess að hver sem á hann trúir glatist ekki, heldur hafi eilíft líf“ (JÓH

3:16). Í Jesú varð Guð maður til þess að hann gæti dáið fyrir okkur og
sætt okkur við sig og opnað okkur þar með leiðina til himna.

Hreinn skjöldur
Páll postuli skrifaði að syndin og dauðinn hafi komið í heiminn vegna
eins manns, Adams (SJÁ TÍST 1.4), og að einn maður hafi líka fjarlægt
hana, Jesús (RÓM 5:12–13). Fyrsta synd Adams, erfðasyndin, hvílir á
öllum afkomendum hans (SJÁ TÍST 1.4) og ofurselur þá dauðanum. Jesús
breytti þessu. Hann gaf líf sitt „til lausnargjalds fyrir marga“ (MATT

20:28), „til fyrirgefningar synda“ (MATT 26:28). Á krossinum tók hann á sig
sökina fyrir syndir allra manna – nú á tímum, í fortíðinni og í
framtíðinni. Þar með taldar syndir okkar! Þess vegna hreinsumst við í
skírninni af erfðasyndinni og af öllum þeim syndum sem við höfum
drýgt persónulega fram að því (SJÁ TÍST 3.36). Þannig höfum við hreinan
skjöld þegar við byrjum samband okkar við Guð en Jesús gerði okkur
að börnum hans.

Hin endanlega fórn
Flótti Ísraelsmanna undan ánauðinni í Egyptalandi varð þeim
staðfesting á ævarandi sáttmála þeirra við Guð. En fólkið braut samt
oft þennan sáttmála með syndum sínum. Þess vegna varð stöðugt að
færa fórnir til Guðs undir gamla sáttmálanum (HEB 10:1).



Dauði Jesú á krossinum færði okkur nýjan og eilífan sáttmála milli
Guðs og manna. Jesús sjálfur var hin endanlega fórn. En auðvitað var
hann miklu meira en það: „Enginn á meiri kærleik en þann að leggja líf
sitt í sölurnar fyrir vini sína“ (JÓH 15:13). Kærleiksfórn Jesú á krossinum
er ótrúleg gjöf hans til okkar og Guðs. Með henni varð Jesús hluti
nýja sáttmálans við Guð fyrir okkar hönd, og við getum aldrei brotið
hann aftur. Vegna fórnar Jesú erum við laus undan oki syndarinnar og
erum orðin börn Guðs í skírninni.

Guðs lamb
Það var ekki að ástæðulausu að Jóhannes skírari talaði þannig um
Jesú að hann væri „Guðs lamb, sem ber synd heimsins“ (JÓH 1:29).
Spámaðurinn Jesaja sagði að Guð myndi leggja sektina af öllum
misgjörðum okkar á þjón sinn. Alveg eins og þessi þjónn var Jesús
„eins og lamb, sem leitt er til slátrunar“ (JES 53:7). Við altarisþjónustuna
sameinast fórn messunnar fórn Jesú á krossinum. Á krossinum
leyfði Jesús að hann yrði „brotinn“ okkar vegna, og til að tákna það
brýtur presturinn hostíuna í messunni. Á því andartaki í messunni
segjum við: „Guðs lamb, sem ber burt syndir heimsins, miskunna þú
oss“. Jesús miskunnar okkur svo sannarlega: Hann fyrirgefur okkur
syndirnar og okkur er fyrirbúið að lifa hjá honum að eilífu.

Hefur Jesús mörg nöfn?

Nafnið Jesús merkir „Guð er hjálpræði“ eða „Guð er endurlausn“.
Þetta nafn var honum gefið vegna þess að hann myndi frelsa fólkið
undan syndum þeirra (MATT 1:21) og taka þær á sig sjálfan eins og
lausnargjald (MATT 20:28). Þess vegna köllum við Jesú frelsara eða
lausnara. Gríska orðið yfir Krist (Messías á hebresku) merkir „hinn
smurði“. Guð smurði Jesú með Heilögum Anda og krafti (POST 10:38).



Líkt og Kristur eru kristnir menn smurðir með krismu (helgaðri olíu)
þegar þeir þiggja sakramenti skírnar, fermingar og vígslu.

Stafina IHS má finna í kirkjum og á skjaldarmerki Frans páfa. Þetta eru
fyrstu þrír stafirnir í nafni Jesú á grísku. Vegna þess að í latínu eru I
og J sami stafurinn, hefur fangamarkið IHS hlotið breytta merkingu:
„Jesus Hominem Salvator“ sem merkir „Jesús frelsari mannanna“, og
„In Hoc Signo“, sem merkir „undir þessu merki,“ eins og í
krosstákninu (SJÁ TÍST 2.20). Ýmsar trúarreglur, einkum Jesúítareglan
sem Ignatíus frá Loyola (†1556) stofnaði, hafa stuðlað að vinsældum
fangamarksins IHS.

Með dauða sínum og upprisu endurnýjaði Jesús samband okkar við
Guð. Vegna fórnar hans geta allir sem snúa sér til Guðs komist til
himna.

Hvers vegna þurfti Jesús að deyja á svo hræðilegan hátt?

Eitt er víst, sem maður beið Jesús þjáninga sinna og dauða á
krossinum með sársauka og kvíða. Hann bað meira að segja Guð um
að láta þetta ekki gerast. Þegar hann baðst fyrir í
Getsemane-garðinum sagði hann: „Faðir, ef þú vilt, þá tak þennan
kaleik frá mér“ (LÚK 22:42). Efaðist hann um að hann hefði nægan kraft
sem maður til að standast þessar ómennsku þjáningar? Kannski, en
vegna þess að hann var enn reiðubúinn til að þjást í hlýðni við
Föðurinn og vegna kærleikans sem hann bar til okkar, bætti hann við:
„En verði þó ekki minn heldur þinn vilji“ (LÚK 22:42). Eftir það gekk
Jesús á vit dauða síns.



Skelfilegt
Biblían segir að með þessum hætti hafi Jesús öðlast fyrirgefningu
fyrir syndir okkar og þar með bjargað okkur frá dauðanum (SJÁ TÍST

1.26). Við getum spurt okkur að því hvers vegna Guð, sem er
almáttugur (SJÁ TÍST 1.35), endurleysti okkur ekki á annan hátt. Við vitum
ekki svarið við því, en bæn Jesú í Getsemane virðist benda til þess að
svarið við þessu sé neikvætt, ekki vegna þess að Guð geti ekki gert
allt, heldur vegna þess að fullkomna fórn þurfti til að sameina á ný
Guð og hinn synduga mann; og þess vegna bauð Guð okkur hina
fullkomnu fórn, sig sjálfan. Trúarleiðtogar Gyðinga litu á það sem
móðgun við Guð (eða guðlast) að Jesús skyldi segja að hann gæti
fyrirgefið syndir og að hann kallaði sjálfan sig Son Guðs, og það er
ástæða þess að þeir kröfðust dauða hans. Með upprisunni sýndi Guð
að Jesús er í raun og veru Sonur hans, sem sannarlega hefur vald til
að fyrirgefa syndir og veita eilíft líf. Morðið á einkasyni Guðs var
mesta synd sem hægt var að drýgja. En samt fyrirgaf Jesús þeim sem
gerðu það (LÚK 23:24) og sannaði þar með, að engin synd er svo stór að
Guð geti ekki fyrirgefið hana.

Heilög sár
Pétur postuli talaði um það að við hefðum læknast fyrir sár Jesú (1PÉT

2:24). Þannig sameinaði Jesús Guð og menn. Líta má á fórnina á
krossinum sem svar Jesú til Guðs fyrir hönd mannkynsins. Upprisan
er svar Guðs til mannkyns. Hin fimm heilögu sár Jesú á höndum
hans, fótum og síðu eru tákn um endurlausn okkar. Þess vegna, til
dæmis, smyr biskupinn altarið með krismu áður en það er tekið í
notkun í fyrsta sinn. Hann gerir fimm krossa á yfirborð þess, sem eiga
að tákna fimm sár Jesú.

Líf verður til úr dauða
Mestu þjáningar Jesú voru ekki af völdum sára á líkamanum heldur
vegna þeirrar örvæntingar og afneitunar sem hann skynjaði á
krossinum. Þó að Jesús væri Guð, fann Jesús sem maður fyrir því að



Guð hafði yfirgefið hann, og þess vegna myndum við þjást fyrir syndir
okkar ef við fengjum ekki þá fyrirgefningu sem Jesús býður okkur.
Jesús mælti fyrir munn okkar þegar hann sagði: „Guð minn, Guð
minn, hví hefur þú yfirgefið mig?“ (MRK 15:34). Jesús, sem sjálfur var
syndlaus og hreinn, varð að „synd“ okkar vegna (HEBR 9:28;). Hann bar
syndir okkar og refsinguna fyrir þær á krossinum. Hann var allt til
síðasta andartaks trúr Guði (2TÍM 2:13), og um leið og hann gaf upp
andann, sagði hann: „Faðir, í þínar hendur fel ég anda minn!“ (LÚK

23:46). Með því að fórna kærleika sínum til Guðs okkar vegna, gerði
hann sátt okkar við Guð mögulega (KÓL 1:20). Jesús gerði nýjan
sáttmála við Föður sinn fyrir okkar hönd, sem endist að eilífu (HEBR

9.15;).

Er Jesús sonur Guðs?

Þegar fyrir tíma Jesú höfðu Gyðingar rætt um einhverja sérstaka
persónu sem „son Guðs“. Í ritningunum er sagt að Ísrael sé „minn
frumgetinn sonur“ (2MÓS 4:22). Konungarnir voru líka stundum kallaðir
synir Guðs (SÁLM 2:7). En þegar við köllum Jesú Son Guðs, þá er það
ekki aðeins af menningarlegum ástæðum, eða eins konar heiðurstitill.
Tengsl Jesú við Guð eru öðruvísi en tengsl okkar við Guð, vegna þess
að Jesús er sjálfur Guð. Tómas, einn af postulum Jesú, sem er
þekktur fyrir efasemdir sínar, sagði við Jesú: „Drottinn minn og Guð
minn!“ (JÓH 20:28). Guð sjálfur kallaði Jesú sinn „elskaða Son“ (MATT

3:17). Pétur sagði jafnvel við Jesú: „Þú ert Kristur, sonur hins lifanda
Guðs“ (MATT 16:16). Og Jesús staðfesti það. Margir þeirra, sem heyrðu
Jesú segja að hann væri Sonur Guðs, trúðu honum ekki. Þeir vildu
jafnvel grýta hann fyrir guðlast og sögðu: „Þú, sem ert maður, gjörir
sjálfan þig að Guði“ (JÓH 10:33). Þeir hefðu aldrei viljað grýta hann ef
orðin „Sonur Guðs“ væri aðeins heiðurstitill. Þannig staðfestu
ritningarnar að Jesús er sannarlega Guð. Trúin á að Jesús sé Sonur



Guðs er meginforsenda þess að við getum talist kristið fólk (TKK 454). Í
Níkeujátningunni er talað um Jesú sem: „sannan Guð af sönnum
Guði, getinn ekki gjörðan, sameðlis Föðurnum.“

Með þjáningum sínum og dauða hefur Jesús gert sátt okkar við Guð
mögulega. Hann eyðilagði syndina svo að við mættum öðlast eilíft líf.

LEYFIÐ BÖRNUNUM AÐ KOMA TIL MÍN.

Þjáningar og dauði Jesú

Eftir að fyrstu mennirnir höfðu syndgað boðaði Guð komu frelsara. Þessi frelsari
er Jesús. Jesús kom í heiminn til þess að frelsa mennina frá syndum og dauða.
Þess vegna varð hann að líða þjáningar á jörðinni.

Þjáningar Jesú byrjuðu þegar hann kom á jörðina og þeim lauk ekki fyrr en hann
dó.

Strax við fæðingu hans var ekkert rúm í gistihúsinu.
Jesús fæddist í hrörlegu fjárhúsi.
Skömmu eftir fæðingu hans vildi Heródes láta deyða hann.
Jósef og María urðu að flýja með barnið til Egyptalands.
Jesús eignaðist óvini þegar hann byrjaði að prédika.
Þeir trúðu því ekki að Jesús væri Messías
sem myndi frelsa menn frá dauða og syndum.
Jesús var handtekinn í grasgarðinum.
Hann var hæddur, barinn og krýndur þyrnikórónu.
Menn vildu Jesú feigan.
Pílatus dæmdi Jesú.
Síðan var Jesús fluttur til Golgata.
Þeir stálu klæðum hans og festu hann á krossinn.

Jesús dó einn á krossinum.

Aðeins María móðir hans, Jóhannes og fáeinar konur stóðu undir krossinum.



Þegar Jesús var dáinn stakk hermaður spjóti í síðu hans.
Jesús var tekinn af krossinum og lagður í nýja gröf.

Þannig fórnaði Jesús lífi sínu. Hann sætti mennina við Guð.

Með dauða sínum máði Jesús út syndir mannanna og opnaði þeim leið til himna á
ný.

Hvernig hófust þjáningar Jesú?
Þjáningar Jesú byrjuðu þegar hann kom á jörðina og þeim lauk ekki
fyrr en hann dó.

Hvernig dó Jesús?
Jesús dó einn á krossinum.

Hvað gerðist eftir að Jesús var dáinn?
Þegar Jesús var dáinn stakk hermaður spjóti í síðu hans.
Jesús var tekinn af krossinum og lagður í nýja gröf.

Hvað vann Jesús með dauða sínum?
Með dauða sínum máði Jesús út syndir mannanna og opnaði þeim
leið til himna á ný.

Við lesum sjálf: Lestu um þjáningar Jesú í Matteusarguðspjalli. Þú
getur byrjað á 26. kafla, 36. versi.
Ásetningur: Við þökkum Jesú hvern dag að hann dó fyrir okkur, og
reynum að forðast syndirnar.

Við reynum sérstaklega að minnast þjáninga Drottins í dymbilvikunni.
Það gerum við líka í sérhverri messu.


